
ISHLAB CHIQARISHNI DIVERSIFIKATSIYALASH 
SHAROITIDA KORPORATIV BOSHQARUVNING 
TASHKILIY-IQTISODIY MEXANIZM 
SAMARADORLIGINI ANIQLASH USULLARI
Qurbaniyazov Shaxzodbek Karimovich
Iqtisodiyot fanlari boʻyicha falsafa doktori, dotsent
Taʼlimni rivojlantirish respublika ilmiy-metodik markazi
boshqarma boshligʻi
Email: sh.kurbaniyazov@trm.uz

Annotatsiya: Maqolada ishlab chiqarishni diversifikatsiyalash sharoitida korporativ boshqaruvning tashkiliy-iqtisodiy 
mexanizmi samaradorligini aniqlash usullari yoritilgan. Korporatsiyalarda resurslardan samarali foydalanish, risklarni 
boshqarish va investitsiya siyosatini takomillashtirishga qaratilgan usullar tahlil qilingan. Shuningdek, korporativ 
boshqaruvda tizimli yondashuv, innovatsion menejment vositalari hamda xalqaro tajribalardan foydalanish samaradorlikni 
oshirishning muhim omillari sifatida ko‘rsatilgan. Tadqiqot natijalari ishlab chiqarish diversifikatsiyasi sharoitida barqaror 
rivojlanishni ta’minlashda amaliy ahamiyat kasb etadi.

Kalit soʻzlar: korporativ boshqaruv, tashkiliy-iqtisodiy mexanizm, diversifikatsiya, samaradorlik, innovatsion menejment, 
risklarni boshqarish, barqaror rivojlanish.

Abstract: The article examines methods for determining the effectiveness of the organizational and economic mechanism 
of corporate governance under conditions of production diversification. It analyzes approaches to the efficient use 
of corporate resources, risk management, and the improvement of investment policy. Particular attention is given to 
the system-based approach, the application of innovative management tools, and the integration of international best 
practices as key factors for enhancing efficiency. The research findings hold practical significance for ensuring sustainable 
development in the context of production diversification.

Key words: Corporate governance, organizational and economic mechanism, diversification, efficiency, innovative 
management, risk management, sustainable development.

Аннотация: В статье рассматриваются методы определения эффективности организационно-экономического 
механизма корпоративного управления в условиях диверсификации производства. Анализируются подходы к 
эффективному использованию ресурсов корпораций, управлению рисками и совершенствованию инвестиционной 
политики. Особое внимание уделено системному подходу, применению инновационных инструментов 
менеджмента и использованию международного опыта как ключевых факторов повышения эффективности. 
Результаты исследования имеют практическое значение для обеспечения устойчивого развития в условиях 
диверсификации производства.

Ключевые слова: Корпоративное управление, организационно-экономический механизм, диверсификация, 
эффективность, инновационный менеджмент, управление рисками, устойчивое развитие.

K I R I S H
Globallashuv va jahon bozorlarida raqobatning kuchayishi korxonalar oldiga ishlab chiqarishni 

diversifikatsiyalash hamda korporativ boshqaruv tizimini takomillashtirish vazifalarini qo‘ymoqda. Mahsulot 

turlarini kengaytirish, yangi bozor segmentlariga chiqish va innovatsion texnologiyalarni joriy etish jarayonida 
korporativ boshqaruvning tashkiliy-iqtisodiy mexanizmlari samaradorligi hal qiluvchi ahamiyat kasb etadi.

Mavzuning dolzarbligi shundaki, ishlab chiqarish diversifikatsiyasi korxonalarning barqaror rivojlanishi va 
raqobatbardoshligini ta’minlovchi asosiy omil sifatida namoyon bo‘lmoqda. Shu jarayonda resurslardan oqilona 
foydalanish, investitsiya siyosatini samarali yo‘naltirish va risklarni strategik boshqarish bo‘yicha imkoniyatlar 
tobora kengaymoqda. Bugungi kunda korporativ tuzilmalarda tashkiliy-iqtisodiy mexanizmlarni yanada 
takomillashtirish, strategik boshqaruvda tizimli yondashuvni kuchaytirish hamda moliyaviy va investitsiya 
jarayonlarida shaffoflik darajasini oshirish muhim istiqbolli yo‘nalishlar sifatida qaralmoqda. Shu orqali ishlab 
chiqarish diversifikatsiyasi korxonalarning innovatsion salohiyatini rivojlantirish, investitsion jozibadorlikni 
oshirish va iqtisodiy barqarorlikni mustahkamlashga xizmat qiladi.

Shu sababli, ishlab chiqarishni diversifikatsiyalash sharoitida korporativ boshqaruvning tashkiliy-iqtisodiy 
mexanizmi samaradorligini aniqlash usullarini ilmiy jihatdan tahlil qilish hamda amaliyotga tatbiq etish bugungi 
kunning muhim va dolzarb vazifalaridan biri hisoblanadi.

M A V Z U G A  O I D  A D A B I Y O T L A R  S H A R H I
Korporativ boshqaruvning tashkiliy-iqtisodiy mexanizmlari xorijiy mamlakatlar olimlari Ye. N. Veasey [1], R. 

S. Eells [2], A. Berle va G. Means [3], N. K. Chayka [4] kabilarning ilmiy asarlarida keng yoritilgan. O‘zbekistonlik 
iqtisodchi olimlardan D. Suyunov, E. Xoshimov [5], Z. A. Ashurov [6], M. B. Xamidulin [7], Sh. N. Zaynutdinov, 
R. I. Nurimbetov [8], E. X. Mahmudov [9], S. M. Niyazov [10], A. Suyunov [11], S. Elmirzayev [12], J. Qurbonov 
[13], S. Akramov [14], I. P. Najimov [15] va boshqa olimlarning ilmiy tadqiqotlarida korporativ boshqaruvning 
ilmiy-uslubiy hamda amaliy jihatlari o‘rganilgan.

Ushbu mavzu doirasida amalga oshirilgan ilmiy tadqiqot ishlari va olib borilgan ilmiy-nazariy izlanishlarga 
qaramay, aynan korporativ boshqaruvning tashkiliy-iqtisodiy mexanizmini takomillashtirishning metodologik 
muammolari kompleks va tizimli tarzda to‘liq o‘rganilmagan. Mazkur holat ushbu dissertatsiyada tadqiq etilgan 
ilmiy-amaliy muammolar va ularni bartaraf etish yuzasidan ishlab chiqilgan taklif hamda tavsiyalarning dolzarblik 
darajasini belgilab beradi.

T A D Q I Q O T  M E T O D O L O G I YA S I
Ushbu tadqiqotda ishlab chiqarishni diversifikatsiyalash sharoitida korporativ boshqaruvning tashkiliy-

iqtisodiy mexanizmi samaradorligini aniqlash uchun nazariy tahlil, iqtisodiy-statistik baholash, taqqoslama 
tahlil, ekonometrik modellashtirish va ekspert baholash usullaridan kompleks tarzda foydalanildi.

T A H L I L  V A  N A T I J A L A R
Ishlab chiqarishni diversifikatsiyalashning zamonaviy shart-sharoitlarida korporativ boshqaruvning iqtisodiy, 

tashkiliy-boshqaruv samaradorligini baholash korporativ tuzilmalarda menejment, moliyaviy munosabatlar, 
direktorlar kengashi hamda boshqa manfaatdor tomonlarning xatti-harakatlari, oʻzaro tartibga soluvchi 
mexanizmlar, sodir boʻlishi mumkin boʻlgan ehtimoliy jarayonlar, faoliyat tuzilmalarini tahlil qilish bilan bevosita 
bogʻliq tizimli jarayon hisoblanadi. Bu jarayon korporativ tuzilma faoliyatida shaffoflik, hisobdorlik, axloq kodeksini 
taʼminlash uchun juda muhim koʻrsatkichlardan biridir. Shu munosabat bilan korporativ tuzilma boshqaruvida 
tahlil etiladigan sohada moliyaviy-iqtisodiy, boshqaruv samaradorligini baholashning metodologik xususiyatlarini 
kengroq tadqiq etish muhimdir. Bunda korporativ tuzilmadagi sifat jarayonlarini baholash mezonlarini oʻrnatish, 
tashkiliy hujjatlarni koʻrib chiqish, soʻrovnomalar oʻtkazish, risklarni boshqarish hamda mavjud ichki nazorat 
samaradorligini baholash, tuzilmaning moliyaviy natijalarini tahlil qilish, oʻzaro muvofiqlik hamda axloqiy 
jihatlar (kodeks), hisobot berish va shaffoflik kabilarga eʼtibor qaratiladi. Ushbu faoliyatda baholash usullari va 
metodologiyasini aniqlash asosiy jihat hisoblanadi. Yaʼni, korporativ boshqaruvning tashkiliy-iqtisodiy mexanizm 
samaradorligini aniqlash usullarini belgilab olish ushbu jarayonining asosiy xususiyatlaridan biri hisoblanadi.

Yuqoridagilardan kelib chiqib, aytish mumkinki, bizningcha “korporativ boshqaruvning tashkiliy-iqtisodiy 
mexanizm samaradorligini aniqlash usullari” – bu tashkilotning boshqaruv tizimining ishlash samaradorligini 
baholash uchun qoʻllaniladigan metodologiyalar va usullardir. Ushbu usullar korporativ strategiya, ichki 
jarayonlar, moliyaviy koʻrsatkichlar va boshqaruv qarorlarini baholashga yordam beradi. Hozirda koʻplab usullar 
mavjud boʻlib, ularning har biri boshqaruv samaradorligini turli nuqtalardan tahlil qiladi (1-rasm).

1-rasm. Korporativ boshqaruvning tashkiliy-iqtisodiy mexanizm samaradorligini aniqlash usullari tizimi1

1. Moliyaviy ko‘rsatkichlar usuli. Ushbu usul moliyaviy ko‘rsatkichlarni (ta’sir qiluvchi kapital, daromad, 
xarajatlar va boshqalar) tahlil qilish orqali korporativ boshqaruv samaradorligini baholaydi. Moliyaviy barqarorlik 
va daromad olish qobiliyatiga qarab, boshqaruv qarorlarining ta’siri o‘rganiladi. Moliyaviy ko‘rsatkichlar guruhiga 
quyidagilar kiradi:

– daromad va foyda;
– sotish hajmi va qiymati;
– moliyaviy mustaqillik;
– investitsiyalarning qaytishi (ROI).
2. Biznes jarayonlarini tahlil qilish usuli. Korporativ boshqaruv samaradorligini aniqlashda biznes jarayonlari 

muhim ahamiyat kasb etadi. Bu usul jarayonlar samaradorligini o‘lchash va optimallashtirishga asoslanadi. 
Ishlab chiqarish, marketing, savdo, moliyaviy boshqaruv kabi asosiy jarayonlar tahlil qilinadi. Ushbu guruh 
usullariga quyidagilar kiritilishi maqsadga muvofiq:

– SWOT-tahlil (kuchli va zaif tomonlar, imkoniyatlar, tahdidlar);
– benchmarking (boshqa kompaniyalarning ko‘rsatkichlari bilan taqqoslash).
3. Funksional samaradorlik tahlili. Bu usul korxonadagi har bir funksional bo‘lim samaradorligini aniqlashga 

qaratilgan. Masalan, marketing, ishlab chiqarish, moliyaviy menejment va inson resurslarini rivojlantirish 
sohalari bo‘yicha tahlil amalga oshiriladi. Asosiy usullar quyidagilardan iborat:

– funksional ko‘rsatkichlarni aniqlash (masalan, marketing faoliyatining ROI ko‘rsatkichi);
– kamchiliklarni va ularning ta’sirini baholash.
4. Balanslashgan ko‘rsatkichlar tizimi (BSC). Balanced Scorecard (BSC) usuli korporativ boshqaruv 

samaradorligini baholashda qo‘llaniladigan universal vositadir. Bu tizimda tahlil to‘rtta asosiy yo‘nalish bo‘yicha 
olib boriladi: moliyaviy ko‘rsatkichlar, mijozlar ko‘rsatkichlari, ichki jarayonlar, o‘rganish va rivojlanish jarayonlari.

5. Samaradorlik va rentabellikni baholash. Kompaniyaning rentabelligi va foydaliligi (profitabiliti) 
korporativ boshqaruv samaradorligini aniqlashda muhim o‘rin tutadi. Rentabellik ko‘rsatkichlarining dinamikasi 
kompaniyaning ichki va tashqi muammolarni qay darajada samarali hal etayotganini ko‘rsatadi.

1	 Muallif ishlanmasi.

6. Ishchi resurslar va salohiyatni baholash. Kompaniyadagi inson resurslari, ularning malakasi va mehnat 
samaradorligi korporativ boshqaruv samaradorligini aniqlashda muhim rol o‘ynaydi. Mehnat resurslaridan 
oqilona foydalanish va xodimlar salohiyatini oshirish natijasida korxonaning umumiy samaradorligi ortadi.

7. Kvalitativ tahlil usullari. Ushbu yondashuvda aniq raqamlardan ko‘ra boshqaruv qarorlarining sifati, 
ularning korporativ ko‘rsatkichlarga ta’siri va ichki muhit o‘rganiladi. Masalan, menejmentning innovatsiyalarga 
bo‘lgan munosabati, ularni joriy etish jarayonlari va qarorlar qabul qilishdagi samaradorlik tahlil qilinadi.

8. Kelajak natijalarini prognozlash usuli. Korporativ boshqaruv samaradorligini baholashda istiqboldagi 
natijalarni prognozlash ham muhim ahamiyatga ega. Ushbu usul kompaniyaning rivojlanish strategiyasi 
samaradorligini aniqlashda qo‘llaniladi.

Yuqoridagi usullar korporativ boshqaruv tizimini aniq, shaffof va samarali boshqarish uchun zarur tahlil 
vositalaridir. “Korporativ boshqaruvning tashkiliy-iqtisodiy samaradorligini baholashni amalga oshirishdan oldin 
aniq mezonlarni belgilash muhimdir. Ular quyidagilarga asoslanadi: tartibga solish talablariga rioya qilish, ilg‘or 
amaliyotlarga muvofiqlik (masalan, korporativ boshqaruv kodeksida belgilangan talablar), axloqiy me’yorlarga 
amal qilish va tashkilot maqsadlariga erishish — manfaatdor tomonlarning manfaatlarini hisobga olgan holda.”

Baholash jarayoni odatda kompaniyaning boshqaruv amaliyoti bilan bog‘liq hujjatlarni to‘liq tahlil qilishdan 
boshlanadi. Bunga xo‘jalik yurituvchi subyektning ustavi, nizomlari, direktorlar kengashi va qo‘mitalar hujjatlari, 
odob-axloq qoidalari hamda boshqaruv bilan bog‘liq siyosatlar kiradi. Shu bilan birga, asosiy manfaatdor 
tomonlar — menejerlar, aksiyadorlar, xodimlar, mijozlar va tartibga soluvchi organlar bilan o‘tkazilgan suhbatlar 
hamda so‘rovlar korporativ boshqaruv amaliyoti samaradorligi haqida qimmatli ma’lumot beradi. Ushbu savollar, 
odatda, direktorlar kengashi tarkibi, qarorlar qabul qilish jarayonlari, risklarni boshqarish mexanizmlari va aloqa 
kanallari kabi muhim jihatlarni qamrab oladi.

Shu nuqtayi nazardan, samarali korporativ boshqaruv mexanizmi — bu xavf omillariga javob berishning 
ishonchli jarayonlari, shuningdek, belgilangan maqsadlarga erishish jarayonida tashkilot faoliyatiga salbiy 
ta’sir ko‘rsatishi mumkin bo‘lgan har xil risklarni aniqlash, baholash va kamaytirish imkonini beruvchi ichki 
nazorat tizimidir. Ushbu jarayonlarning samaradorligini baholashda asosiy e’tibor xavflarni aniqlash usullarining 
muvofiqligi, ichki nazorat tartib-qoidalarining ishonchlilik darajasi hamda tadbirkorlik subyektining o‘zgaruvchan 
biznes muhitiga tez moslashish qobiliyatiga qaratiladi.

Yuqoridagi fikr va mulohazalardan kelib chiqib, shuni aytish mumkinki, samarali korporativ boshqaruv 
mexanizmi — bu kompaniyaning moliyaviy, ijtimoiy va ekologik maqsadlariga erishish uchun boshqaruv 
tizimining optimal ishlashini ta’minlovchi mukammal tuzilma va jarayonlar majmuasidir. Samarali boshqaruv 
mexanizmining asosiy belgilaridan biri — kompaniyaning strategik maqsadlariga muvofiq ishlash va barqaror 
rivojlanishni ta’minlashdir.

Samarali korporativ boshqaruv mexanizmini shakllantirishda quyidagi asosiy omillar va komponentlar 
muhim ahamiyatga ega:

1. Korporativ strategiya va maqsadlar. Samarali boshqaruv mexanizmi barcha biznes jarayonlarini aniq 
strategik maqsadlar va yo‘nalishlarga bog‘lab qo‘yishni talab qiladi. Strategiyani belgilash va uni amalga 
oshirish uchun aniq rejalar hamda ko‘rsatkichlarni ishlab chiqish zarur. Korporativ strategiyani tuzish jarayonida 
quyidagilar muhim:

– bozorni chuqur tadqiq etish;
– mahsulot va xizmatlar raqobatbardoshligini oshirish;
– uzoq muddatli rivojlanishga yo‘naltirish;
– xarajatlarni boshqarish hamda investitsiyalarning samaradorligini oshirish.
2. Rahbariyat va liderlik an’analarining shakllanganligi. Samarali korporativ boshqaruvning asosi — yuqori 

malakali rahbarlar, ularning strategik fikrlashi va jamoani boshqarish salohiyatidir. Rahbariyat quyidagilarga 
e’tibor qaratishi lozim:

– korporativ maqsadlarga erishish uchun resurslarni oqilona taqsimlash va faoliyatni muvofiqlashtirish;
– rahbarlarning jamoani ilhomlantirishi va ularning kasbiy salohiyatini rivojlantirish;
– bo‘limlar faoliyatini muvofiqlashtirish hamda natijalarni muntazam monitoring qilish.
3. Qaror qabul qilish jarayonlari. Samarali boshqaruv tizimida qarorlar tezkor, aniq va ma’lumotlarga 

asoslangan bo‘lishi kerak. Ushbu jarayon quyidagi bosqichlarni o‘z ichiga oladi:
– ma’lumotlarni to‘plash va tahlil qilish;
– muqobil variantlarni ishlab chiqish;
– qaror samaradorligini baholash va ijrosini kuzatib borish.
4. Tashkiliy tuzilma. Tashkiliy tuzilma — korporativ boshqaruv samaradorligini ta’minlovchi muhim 

elementlardan biridir. U tashkilot faoliyatini muvofiqlashtirish, ishlab chiqarish, marketing, moliya va boshqa 
bo‘limlar vazifalarini aniqlashtirishga xizmat qiladi. Tashkiliy tuzilma quyidagilarni aks ettirishi lozim:

– har bir bo‘limning vazifalari va mas’uliyatini aniq belgilash;
– muloqot kanallari va boshqaruv jarayonlarini to‘g‘ri yo‘lga qo‘yish.

5. Moliyaviy boshqaruv. Samarali moliyaviy boshqaruv kompaniyaning barqaror rivojlanishi uchun zarur 
omildir. Bu sohada quyidagi strategiyalar va usullar muhim:

– buxgalteriya va moliyaviy hisobotlarni aniq yuritish;
– kredit va investitsiya manbalarini oqilona boshqarish;
– kassa oqimini va resurslardan foydalanish samaradorligini oshirish.
6. Ishchi resurslarini boshqarish. Korporativ boshqaruv samaradorligi inson resurslari malakasi va 

motivatsiyasiga bevosita bog‘liq. Shu bois quyidagilar e’tiborda bo‘lishi kerak:
– kadrlar bilan ishlash va ularni rivojlantirish;
– xodimlarni rag‘batlantirish hamda ish unumdorligini oshirish;
– treninglar va bilimlarni yangilab borish.
7. Texnologik va innovatsion rivojlanish. Samarali boshqaruv mexanizmida innovatsiyalar va zamonaviy 

texnologiyalarni joriy etish muhim ahamiyatga ega. Bu bozor talablariga moslashish, ishlab chiqarish 
samaradorligini oshirish va raqobatbardoshlikni ta’minlashga xizmat qiladi. Asosiy yo‘nalishlar:

– ishlab chiqarish jarayonlarini yangilash;
– avtomatlashtirilgan tizimlar va texnologiyalarni joriy etish;
– innovatsion qarorlar va strategik tashabbuslarni rivojlantirish.
8. Monitoring va baholash tizimi. Samarali boshqaruv tizimining ajralmas qismi — bu doimiy monitoring va 

baholash tizimidir. U strategik maqsadlarga erishish jarayonini nazorat qilish va o‘zgarishlarni kiritish imkonini 
beradi. Bunda quyidagilarga e’tibor beriladi:

– samaradorlik ko‘rsatkichlari (KPI) orqali natijalarni baholash;
– operativ va strategik faoliyatga oid ma’lumotlarni yig‘ish hamda tahlil qilish.
9. Korporativ madaniyat va etika qoidalari. Korporativ madaniyat kompaniya ichki muhitini shakllantiradi. 

Etika va qonun-qoidalarga rioya etish, ishonch va hamkorlik muhitini yaratish korporativ boshqaruv 
samaradorligini oshiradi. Muhim jihatlar:

– xodimlarning ijtimoiy mas’uliyatini oshirish;
– korporativ etik standartlarga qat’iy amal qilish.
Ta’kidlanganlardan kelib chiqib, shuni aytish mumkinki, samarali korporativ boshqaruv mexanizmi — bu 

to‘g‘ri shakllangan strategiya, aniq vazifalar va ularning ijrosini nazorat qilishga asoslangan tizimdir. Ushbu 
mexanizmning muvaffaqiyatli ishlashi yuqori darajadagi ishonch, samarali kommunikatsiya va texnologik 
yutuqlar uyg‘unligiga tayanadi.

Yirik ishlab chiqarish komplekslari faoliyatidagi tashkiliy o‘zgarishlarni boshqarish jarayonida korporativ 
boshqaruvning optimal darajasini ta’minlash, qayta tashkil etilgan tizim samaradorligini oshirish va iqtisodiy 
tuzilmani oqilona asoslash muhim vazifalar sirasiga kiradi.

Korporativ tuzilmalarni tashkiliy rivojlantirishning istiqbolli yo‘nalishlarini aniqlash maqsadida, tashkiliy 
modellashtirish tizimida o‘zgarishlar samaradorligini baholash mexanizmlari va vositalarini ishlab chiqish talab 
etiladi. Bunday jarayonda korporatsiyani tavsiflovchi xususiyatlar, shartlar va cheklovlarni chuqur o‘rganish 
zarur.

Samarali boshqaruvda bir qator samaradorlik omillari va ta’sir etuvchi parametrlarni aniqlash hamda 
baholash, korporativ boshqaruv mexanizmining izchilligini va tizim ishtirokchilari o‘rtasidagi hamkorlik 
samaradorligini baholash bu boradagi muhim xususiyatlardan hisoblanadi. Ushbu ko‘rsatkichlar korporativ 
boshqaruvda aniqlik, izchillik va samaradorlikni ta’minlab, tashkilot faoliyati hamda maqsadlari o‘rtasidagi 
uyg‘unlikni mustahkamlaydi.

X U L O S A  V A  T A K L I F L A R
Xulosa qilib aytganda, korporativ boshqaruvning tashkiliy tuzilmasi samaradorlik darajasini baholash 

ko‘rsatkichlari tizimi — bu boshqaruv samaradorligini o‘lchash, tashkilotning ichki mexanizmini baholash 
hamda uni yangi shart-sharoitlarga moslashtirishga qaratilgan kompleks yondashuvdir. Ushbu tizim kompaniya 
tuzilmasining qay darajada samarali ishlayotganini, shuningdek, uni optimallashtirish zaruriyatini aniqlash 
imkonini beradi.

